
Сахалар былыр-былыргыттан иллэҥ кэмнэригэр көрү-нары оонньоон-көрүлээн атааралларын астыналлара. Кыһын кылгас күннээх, уһун түүннээх буолан түүн хойукка диэри оонньуу арааһын оонньууллара. Саха киһитэ ыалдьытымсах буоларын үгэһинэн ыалдьыт-хоноһо кэллэҕинэ ирэ-хоро кэпсэтэ-кэпсэтэ бэйэлэрин саха оонньууларынан тургутуһан көрөр буолаллара.
Эһиэхэ билиһиннэрэр темам сыала: Саха хамсаныылаах оонньууларын нөҥүө оҕо сымса, тулуурдаах, дьулуурдаах, бэйэтин кыанар буоларын, норуотун сиэрин-туомун, мындыр өйүн  этигэр-хааныгар иҥэринэригэр иитии-үөрэтии.

 Актуальноһа: Билиҥҥи кэмҥэ саха оҕотун кыра эрдэҕиттэн этин-хаанын эрчийии, хатарыы ону нөҥүө ис дьиҥ кыаҕын билинэр тулуурдаах, кыахтаах киһини иитэр-үөрэтэр таһыма өссө даҕаны ситэ кыалла илик.
Биричиинэлэрэ, холобур:

1. Олох сайдыытынан техническэй прогресс күүскэ киирбитинэн аныгы оҕо компьютер, телевизор (интернет, сотовай) иннигэр олороро элбээтэ.

2. Yгүс төрөппүт оҕотун эт-хаан өттүнэн эрчиллиитигэр социальнай уонна да атын балаһыанньаларынан кыаҕын, устатын таба өйдөөн уурбата.

3. Сахалыы өбүгэлэрбит хамсаныылаах оонньууларын төрөппүт, иитээччи үөрэтэр кыаҕа суоҕа.

4. өбүгэлэрбит   эти-сиини, мындыр өйү-санааны иитэр хамсаныылаах оонньуулара умнуллан эрэллэрэ.
Сахалыы оонньуулар оҕо этин-сиинин, сиһин тоноҕоһун уҥуоҕун сайыннарар, тулуурга үөрэтэр, булугас буоларга, мындыр өйү-санааны сайыннарар, ону таһынан тылы, куолаһы эрчийэр, сатаан тыынарга үөрэтэр. Хамсаныы оҥорор кэмҥэ тыыны хаайбаккын эбэтэр мээнэ ыгыстыбаккын. Иһинэн тыыныы ньымата киһи доруобуйатыгар эмиэ олус туһалаах.

Бэйэм үлэбэр сахалыы хамсаныылаах оонньуулары наардаан киллэрэбин. Сахалыы хамсаныылаах оонньуулары уһуйаан оҕолоро кыраларын быһыытынан арыый чэпчэки гына уларытан туһанабын. Бу оонньууларбын дьарыктарбар ситимнээн биэрэбин, күннээҕи олоххо, биирдиилээн, бөлөҕүнэн оонньотобун. Оҕо эт-хаан өттүнэн сайдыыларын, кыахтарын көрөммүн эрчийэбин. Бу үөрэппит оонньууларбын араас аралдьытыыларга, төрөппүтү кытта үлэҕэ киллэрэбин. Холобур: «Аҕа дойдуну көмүскээччилэрин күнүгэр аҕалары кытта күрэх ыытарга. Сайыҥҥы «Ыһыах» үгэс быһыытынан үөрэх дьыла бүтэригэр ыытыллар, онно өбүгэлэрбит сахалыы оонньууларынан күрэхтэр тэриллэллэр («Хапсаҕай», «Ойбонтон уулааһын», «Кыыс эккирэтиитэ», «Ат сүүрдүүтэ»).
Төрөппүттэр олус сэргииллэр маннык  оонньуулары, аҕалар, ийэлэр көхтөөхтүк кытталлар, жюрилыыллар. Оҕолор оонньууттан, күрэхтэн дуоьуйаллар, үөрэллэр-көтөллөр.

Мин санаабар, сахалыы оонньууларбыт оҕону бары өттүнэн сайыннарар, өбүгэлэрин араас өрүттээх оонньууларын билиһиннэрэр, оҕо төрөөбүт сиригэр-уотугар сайын атах сыгынньах сүүрэн-көтөн, сөтүөлээн айылҕаны билэргэ, таптыырга, киһи быһыытынан сайдыытыгар биир олук уурар көрүҥүнэн буолар.

Итилэри этэн туран былыргы сахалар оҕолорун эт-хаан, өй-санаа, тыл-өс өттүнэн иитиигэ болҕомто ууралларын умнумуоҕун диэн сүбэлиибин.

